
ՀԱՅԱՍՏԱՆԻ ՀԱՆՐԱՊԵՏՈՒԹՅՈՒՆՈՒՄ ԲՆԱԿԵԼԻ, ՀԱՍԱՐԱԿԱԿԱՆ ԵՎ ԱՐՏԱԴՐԱԿԱՆ ՇԵՆՔԵՐԻ ՈՒ ՇԻՆՈՒԹՅՈՒՆՆԵՐԻ ՏԵԽՆԻԿԱԿԱՆ ՎԻՃԱԿԻ ՀԵՏԱԶՆՆՈՒԹՅՈՒՆՆԵՐ ՈՒ ԱՆՁՆԱԳՐԱՎՈՐՈՒՄ (ՎԿԱՅԱԳՐԱՎՈՐՈՒՄ) ԻՐԱԿԱՆԱՑՆԵԼՈՒ ԵՎ ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 1996 ԹՎԱԿԱՆԻ ՀՈԿՏԵՄԲԵՐԻ 30-Ի N 346 ՈՐՈՇՈՒՄՆ ՈՒԺԸ ԿՈՐՑՐԱԾ ՃԱՆԱՉԵԼՈՒ ՄԱՍԻՆ
Հայաստանի Հանրապետության կառավարությունը ո ր ո շ ու մ  է.
1. Սահմանել, որ՝ 
1)  Հայաստանի Հանրապետությունում բնակելի, հասարակական և արտադրական շենքերի ու շինությունների (այսուհետ` շենքեր ու շինություններ) տեխնիկական վիճակի հետազննությունները կատարվում են դրանց հուսալիության գնահատման, անձնագրավորման (վկայագրավորման) և անվտանգ շահագործումն ապահովելու ուղղությամբ համապատասխան միջոցառումներ, այդ թվում` կանխարգելիչ միջոցառումներ իրականացնելու համար որոշում կայացնելու նպատակով:

2) Շենքերի ու շինությունների տեխնիկական վիճակի հետազննություններն իրականացվում են Հայաստանի Հանրապետության օրենսդրությամբ և նորմատիվատեխնիկական փաստաթղթերով սահմանված պահանջներին համապատասխան, շենքերի ու շինությունների տեխնիկական վիճակի հետազննության ոլորտում լիցենզավորված անձանց կողմից (այսուհետ` Կատարող)` պայմանագրային հիմունքներով: Արդյունքում տրվում է տեխնիկական վիճակի վերաբերյալ եզրակացություն, որը շենքի կամ շինության տեղեկատվական ու կոնստրուկտիվ բնութագրերի և դրա հետագա շահագործման, վերակառուցման կամ քանդման, իսկ պատմության և մշակույթի անշարժ հուշարձանների դեպքում` ամրակայման, նորոգման, վերականգնման կամ բացառիկ դեպքերում փոփոխման վերաբերյալ եզրահանգումների հետ, հավելվածի տեսքով, ներառվում է շենքի կամ շինության անձնագրում (վկայագրում):

3) Շենքերի ու շինությունների տեխնիկական վիճակի հետազննությունները կամ անձնագրավորումը  (վկայագրավորումը)  պատվիրվում է Հայաստանի Հանրապետության պետական կառավարման) մարմինների կողմից, ինչպես նաև կարող է պատվիրվել տեղական ինքնակառավարման մարմինների, բազմաբնակարան շենքերի կառավարման մարմինների և առանձին բնակարանների սեփականատերերի, անհատական բնակելի, հասարակական և արտադրական շենքերի ու շինությունների սեփականատերերի, այլ ֆիզիկական ու իրավաբանական անձանց (այսուհետ` Պատվիրատու) կողմից:

4) Տեխնիկական վիճակի հետազննությունները կատարվում են`

      ա. շենքերի ու շինությունների պահպանման կամ վերակառուցման, ինչպես նաև բնական աղետների հետևանքների վերացման ուղղությամբ Հայաստանի Հանրապետության կառավարության կողմից ընդունված` պետական աջակցության ծրագրերի շրջանակներում,

բ. բազմաբնակարան շենքերում ու շինություններում` դրանց ընդհանուր բաժնային սեփականության պահպանման պարտադիր նորմերի շրջանակներում,

գ. անհատական բնակելի, հասարակական և արտադրական նշանակության շենքերում ու շինություններում` ելնելով սեփականության իրավունքով պատկանող գույքի պահպանման և հուսալի շահագործման անհրաժեշտությունից: 

5) Շենքի կամ շինության տեխնիկական վիճակի վերաբերյալ եզրակացությունը կամ անձնագիրը Կատարողի կողմից Պատվիրատուին է հանձնվում պայմանագրով նախատեսված պահանջներին համապատասխան: Հայաստանի Հանրապետության օրենսդրությամբ սահմանված կարգով Կատարողի կողմից ներկայացվող հաշվետվության կազմում դրանք հիմք են հանդիսանում քաղաքաշինության բնագավառում կառավարման պետական լիազորված մարմնի կողմից վարվող` շենքերի ու շինությունների անձնագրային տվյալների միասնական տեղեկատվական շտեմարանի համալրման համար:

2. Ուժը կորցրած ճանաչել Հայաստանի Հանրապետության կառավարության 1996 թվականի հոկտեմբերի 30- ի Բնակելի և հասարակական շենքերի տեխնիկական վիճակի ուսումնասիրման ու անձնագրավորման մասին N346 որոշումը:

3. Սույն որոշումն ուժի մեջ է մտնում պաշտոնական հրապարակման օրվան հաջորդող օրվանից:

ՀՀ քաղաքաշինության նախարար                           Նարեկ Սարգսյան
Հ Ի Մ Ն Ա Վ Ո Ր ՈՒ Մ

Հայաստանի Հանրապետությունում բնակելի, հասարակական և արտադրական շենքերի ու շինությունների տեխնիկական վիճակի հետազննություններ ու անձնագրավորում (վկայագրավորում) իրականացնելու և Հայաստանի Հանրապետության կառավարության 1996 թվականի հոկտեմբերի 30-ի N 346 որոշումն ուժը կորցրած ճանաչելու մասին ՀՀ կառավարության որոշման նախագծի
	Անհրաժեշտությունը

	Իրավական ակտի ընդունումը պայմանավորված է շենքերի ու շինությունների տեխնիկական վիճակի հետազննության ու անձնագրավորման (վկայագրավորման)  գործնթացը կարգավորելու անհրաժեշտությամբ: Այն բխում է ՀՀ կառավարության 2013 թվականի դեկտեմբերի 26-ի նիստի N 53 արձանագրության 44-րդ կետով հավանության արժանացած` Հայաստանի Հանրապետությունում շենքերի սեյսմակայունության ապահովման հայեցակարգի միջոցառումների ժամանակացույցի 3-րդ կետի պահանջից:


	Ընթացիկ իրավիճակը և խնդիրները

	ՀՀ կառավարության 1996 թվականի հոկտեմբերի 30-ի Բնակելի և հասարակական շենքերի տեխնիկական վիճակի ուսումնասիրման ու անձնագրավորման մասին N 346 որոշմամբ սահմանվել են դրույթներ, որոնք հիմնականում նպատակաուղղված են եղել բազմաբնակարան շենքերի տեխնիկական վիճակի հետազննության ու անձնագրավորման գործընթացում տեղական ինքնակառավարման մարմինների և համատիրությունների հարաբերությունների կարգավորմանը: Որոշման 2-րդ կետի համաձայն, նոր տնտեսավարման համակարգին անցման հետ կապված, բնակելի շենքերում համատիրությունների հիմնադրումից հետո մեկամսյա ժամկետում տեղական ինքնակառավարման մարմինները համատիրություններին պետք է հանձնեին շենքերի անձնագրերը և տեխնիկական վիճակի վերաբերյալ փաստաթղթերը, իսկ բնակելի շենքերում, որոնք համատիրության հիմնադրման պահին չունեին անձնագիր, կամ դրանք կազմվել էին որոշմամբ սահմանված ժամկետից առաջ, տեղական ինքնակառավարման մարմինների սահմանած կարգով համատիրության հիմնադրման պահից 1 տարվա ընթացքում պետք է իրականացվեին տեխնիկական վիճակի ուսումնասիրություններ և համատիրություններին հանձնվեին շենքերի անձնագրերը:

Նոր տնտեսավարման համակարգին անցման գործընթացը տեղի ունեցավ հախուռն, որի ընթացքում, տնտեսական ճգնաժամի պայմաններում, ֆինանսական միջոցների բացակայության պատճառով, որոշմամբ սահմանված պահանջները լիարժեքորեն չապահովվեցին, ինչպես նաև չստեղծվեցին արդյունավետ կառավարման մեխանիզմներ, որոնք նպատակաուղղված կլինեին գործընթացի հետագա շարունակականության ապահովմանը:

Բացի այդ ՀՀ կառավարության որոշմամբ սահմանված դրույթները  լիարժեքորեն չեն ընդգրկում անհատական, հասարակական և արտադրական շենքերի, ինչպես նաև շինությունների հետ կապված ոլորտի կարգավորման շրջանակը: ՀՀ կառավարության 1996 թվականի հոկտեմբերի 30-ի N 346 որոշման 4-րդ կետի համաձայն մշակվել, ՀՀ քաղաքաշինության նախարարի 2009 թվականի դեկտեմբերի 8-ի N 282-Ն հրամանով հաստատվել և սահմանված կարգով գործողության մեջ է դրվել Բնակելի, հասարակական և արտադրական շենքերի ու շինությունների տեխնիկական վիճակի հետազննության և վկայագրավորման (անձնագրավորման) մեթոդական ցուցումները որոնցում բերված է շենքերի ու շինությունների տեխնիկական վիճակի գնահատման մեթոդաբանությունը, ինչը թույլ է տալիս լիարժեք ծավալով իրականացնել շենքերի տեխնիկական վիճակի հետազննության ու անձնագրավորման գործընթացները:
ՀՀ կառավարության 1996 թվականի հոկտեմբերի 30-ի N 346 որոշմամբ  կարգավորվող փոխհարաբերությունների համար նախատեսված ժամկետները սպառվել են և որոշումը նման տեսքով չի կարող հիմք հանդիսանալ գործընթացի հետագա կարգավորման համար: 
     Լիցենզավորման մասին ՀՀ օրենքի համաձայն` շենքերի տեխնիկական վիճակի հետազննությունը ներառվել է լիցենզավորման ենթակա գործունեության տեսակների աղյուսակում և հաշվի առնելով այն հանգամանքը, որ ոլորտի լիցենզավորված կազմակերպությունների կողմից շենքերի տեխնիկական վիճակի հետազննությունները հիմնականում իրականացվում են պայմանագրային հիմունքներով, առկա է նաև շենքերի տեխնիկական վիճակի հետազննության ու անձնագրավորման գործընթացի մասնակիցների փոխհարաբերությունների լրացուցիչ կարգավորման անհրաժեշտությունը: 


	Տվյալ բնագավառում իրականացվող քաղաքականությունը

	Բնագավառում իրականացվող քաղաքականությունը նպատակաուղղված է Հայաստանի Հանրապետությունում շենքերի ու շինությունների պահպանման և անվտանգ շահագործման համար անհրաժեշտ նախադրյալների ստեղծմանը:



	Կարգավորման նպատակը և բնույթը

	Իրավական ակտով նախատեսվում է կանոնակարգել շենքերի տեխնիկական վիճակի հետազննության ու անձնագրավորման գործընթացում ներգրավված մասնակիցների փոխհարաբերությունները:

 

	Նախագծի մշակման գործընթացում ներգրավված ինստիտուտները և անձիք
Նախագիծը մշակվել է ՀՀ քաղաքաշինության նախարարության կողմից:

Հանրային քննարկման համար այն տեղադրվել է ՀՀ քաղաքաշինության նախարարության mud.am կայքում:



	Ակնկալվող արդյունքը

	Նախագծի ընունումից ակնակլվում է հանրապետությունում շենքերի տեխնիկական վիճակի հետազննության ու անձնագրավորման գործընթացի մասնակիցների փոխհարաբերությունների հստակեցում և դրա հետ կապված շենքերի ու շինությունների տեխնիկական վիճակի հետազննությամ ոլորտի արդյունավետության բարձրացում:



ՀՀ քաղաքաշինության նախարար                           Նարեկ Սարգսյան

ՀԱՅԱՍՏԱՆԻ ՀԱՆՐԱՊԵՏՈՒԹՅՈՒՆՈՒՄ ԲՆԱԿԵԼԻ, ՀԱՍԱՐԱԿԱԿԱՆ ԵՎ ԱՐՏԱԴՐԱԿԱՆ ՇԵՆՔԵՐԻ ՈՒ ՇԻՆՈՒԹՅՈՒՆՆԵՐԻ ՏԵԽՆԻԿԱԿԱՆ ՎԻՃԱԿԻ ՀԵՏԱԶՆՆՈՒԹՅՈՒՆՆԵՐ ՈՒ ԱՆՁՆԱԳՐԱՎՈՐՈՒՄ (ՎԿԱՅԱԳՐԱՎՈՐՈՒՄ) ԻՐԱԿԱՆԱՑՆԵԼՈՒ ԵՎ ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 1996 ԹՎԱԿԱՆԻ ՀՈԿՏԵՄԲԵՐԻ 30-Ի N 346 ՈՐՈՇՈՒՄՆ ՈՒԺԸ ԿՈՐՑՐԱԾ ՃԱՆԱՉԵԼՈՒ ՄԱՍԻՆ ՀՀ ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ ԸՆԴՈՒՆՄԱՆ ԱՌՆՉՈՒԹՅԱՄԲ ՊԵՏԱԿԱՆ ԲՅՈՒՋԵՈՒՄ ԿԱՄ ՏԵՂԱԿԱՆ ԻՆՔՆԱԿԱՌԱՎԱՐՄԱՆ ՄԱՐՄԻՆՆԵՐԻ ԲՅՈՒՋԵՆԵՐՈՒՄ ԾԱԽՍԵՐԻ ԵՎ ԵԿԱՄՈՒՏՆԵՐԻ ԷԱԿԱՆ ԱՎԵԼԱՑՈՒՄՆԵՐԻ ԿԱՄ ՆՎԱԶԵՑՈՒՄՆԵՐԻ ՄԱՍԻՆ
Հայաստանի Հանրապետությունում բնակելի, հասարակական և արտադրական շենքերի ու շինությունների տեխնիկական վիճակի հետազննություններ ու անձնագրավորում (վկայագրավորում) իրականացնելու և Հայաստանի Հանրապետության կառավարության 1996 թվականի հոկտեմբերի 30-ի N 346 որոշումն ուժը կորցրած ճանաչելու մասին Հայաստանի Հանրապետության կառավարության որոշման նախագծի ընդունման առնչությամբ պետական բյուջեում կամ տեղական ինքնակառավարման մարմինների բյուջեներում ծախսերի և եկամուտների էական ավելացումներ կամ նվազեցումներ չեն առաջանում:  

ՀՀ քաղաքաշինության նախարար                           Նարեկ Սարգսյան

ՀԱՅԱՍՏԱՆԻ ՀԱՆՐԱՊԵՏՈՒԹՅՈՒՆՈՒՄ ԲՆԱԿԵԼԻ, ՀԱՍԱՐԱԿԱԿԱՆ ԵՎ ԱՐՏԱԴՐԱԿԱՆ ՇԵՆՔԵՐԻ ՈՒ ՇԻՆՈՒԹՅՈՒՆՆԵՐԻ ՏԵԽՆԻԿԱԿԱՆ ՎԻՃԱԿԻ ՀԵՏԱԶՆՆՈՒԹՅՈՒՆՆԵՐ ՈՒ ԱՆՁՆԱԳՐԱՎՈՐՈՒՄ (ՎԿԱՅԱԳՐԱՎՈՐՈՒՄ) ԻՐԱԿԱՆԱՑՆԵԼՈՒ ԵՎ ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 1996 ԹՎԱԿԱՆԻ ՀՈԿՏԵՄԲԵՐԻ 30-Ի N 346 ՈՐՈՇՈՒՄՆ ՈՒԺԸ ԿՈՐՑՐԱԾ ՃԱՆԱՉԵԼՈՒ ՄԱՍԻՆ  ՀՀ ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ ԸՆԴՈՒՆՄԱՆ ԱՌՆՉՈՒԹՅԱՄԲ ԸՆԴՈՒՆՎԵԼԻՔ ԱՅԼ ԻՐԱՎԱԿԱՆ ԱԿՏԵՐԻ ԿԱՄ ԴՐԱՆՑ ԸՆԴՈՒՆՄԱՆ ԱՆՀՐԱԺԵՇՏՈՒԹՅԱՆ ԲԱՑԱԿԱՅՈՒԹՅԱՆ ՄԱՍԻՆ 

Հայաստանի Հանրապետությունում բնակելի, հասարակական և արտադրական շենքերի ու շինությունների տեխնիկական վիճակի հետազննություններ ու անձնագրավորում (վկայագրավորում) իրականացնելու և Հայաստանի Հանրապետության կառավարության 1996 թվականի հոկտեմբերի 30-ի N 346 որոշումն ուժը կորցրած ճանաչելու մասին Հայաստանի Հանրապետության կառավարության որոշման նախագծի ընդունման առնչությամբ այլ իրավական ակտերի ընդունման անհրաժեշտություն չի առաջանում:
ՀՀ քաղաքաշինության նախարար                           Նարեկ Սարգսյան
